
Nammineq naleqassutsit

Suliassaq 1
· Allaaserisaq atuaqqissaaruk.
Naleqassutsit
Qaammatit kingulliit tusartuartalersimavarput nunarsuatsinni aningaasat pappiaqqallu niuernermi atorneqartartut naleerunnerujussuat aammalu aningaasaateqarfissuit, suliffissuapiluunersuit niuertorpassuillu nunarpassuarni allani kingunerlutitsinerujussuat. Tamakkorpassuillu amerlasuunit niaqorluutigineqartarput ajornartorsiortitsisarlutillu.

   Nutaarsiassaqartitsiviusinnaasut tamat assigiinngitsutigut tamanna itisilerlugu sammisarsimavaat. Uatsinnut aningaasaqarnerup silarsuaa itinerusumik ilisimasaqarfiginagu niuerniutitut atortaratsigu taamaallaat malussarfigisarparput pisiassat akitsoriartuinnarnerisigut.

   Tamakku ulluinnarni tusartuaraluarlugit nalaatarigaluarlutigillu taamaattoq inuunermi naleqassutsit allanngorarneq ajorput; aningaasaqarnermut niuernermullu qujanartumik tunngassuteqarneq ajoramik!

  Inuunermi misigisimasat naleqartittakkavut tassaasarput puiguikkiussimasavut nuannersumik pilluarnermillu inuunitsinni tunisisimasut tunioraajuartullu. – Taakkunuunatigut nukissamik nutaamik aallertarpugut pissarsiaqartarlutalu pissutsit allanngorarnerisa naleerutsissinnaanngisaannik.

   Naalungiarsuit inunngorneranni ilaqutaasut nuannaajummernerat pilluaamminerallu naleqassuseqarpoq inuunermi pisuunngortitsisoq naleqassusermillu tunisoq. Anaanaq ernisoq pilluaammisoq, ataatanngortoq tulluuttoq aanaa aataalu kinguaartaaminnut inequnnermik ulikkaartut, ilaqutaasullu nuannaarneq misigisaat assissaqanngitsoq – qilerutit ilaqutariit akornanni nukittunerulersartut; naleqassuseq tassaniippoq.

   Nutaarsiassalerisut nalunngilaat nutaarsiassat naleqassusaat qanoq assigiinngitsigisinnaasut. Ullaannguaq imaluunniit aatsaaginnaq suut tamaasa suliat iperaannarlugit tusartitassaq ima pingaaruteqartigimmat nalilerneqartarpoq massakkorluinnaq nalunaarutigisariaqarluni. Tuluit oqaasii atorlugit nutaarsiassalerisut ABC, NBC CNN-ikkullu atugannaavat ”breaking news” ulloq naanngitsoq soqutigineerussimasinnaasarpoq puigorneqarlunilu allat tusagassat takkussuuttut pillugit. Allalli itisilerlugit sammineqartarput sivisunerusumik sivikinnerusumilluunniit. Tassanilu nutaarsiassatut qanoq naleqartiginerat apeqqutaaginnartarpoq inuiaqatigiinnit qanoq soqutigineqartiginersoq.
   Inuusuttunnguullunga soqutigilersimavara assiliineq. Nuna pisuffigissallugu nuannarisuugakku ukiup nikerarnerani nassaasaqarfigisarpara assiliinissamut piukkunnartunik. Assiliinermik soqutigisallit qaammammut Sverigimi saqqummersittagaat pisartagara isumassarsiffigisarsimavara qanutut assiliinissaq piareersarneqarsinnaasoq: qaamaneq qanoq atorneqarsinnaasoq, assiliiviup inissinnissaa assigisaallu, Makro atorlugu qanimut allisillugit naasut ivikkalluunniit nunatsinni aasami sivikeqisumi naasartut kusanassusaat  qanoq assilissallugit ilitsersuutitaqarpoq. 

Assiliivissiniarlunga ujarlilerpunga. Taamanikkut assiliiviit automatiskit saqqummeralersimapput, namminneq qaamarngup sakkortussusaa naatsorsorlugu assiliiviup igalaasaata matusartua qanoq sukkatigissanersoq aalajangertagaat. Taamaaliornissamulli batteriit atortariaqarput. Paasisimavara ukiumi issittumi batteriit qanoq atanikitsigisinnaasartut taamaammat ujartorpara assiliivik batteriinik atuinngikkaluarluni assiliisinnaasoq. Inuit assilissallugit pikkoriffiginngilara; nunarpulli sineriammi sumiiluunniit takusassanik alianaatsorpassuaqartarpoq. Tassalu tamakku assiliinissamut ujarlerfigissallugit piukkunnartorpassuupput. Eqqissivilluni assilisassaq sammeriarlugu assilillugu. 

   Uaniliuna naleqassuseq eqqarsaatigalugu taaniariga upernaat ilaanni seqineq kissatsikkiartulersimasoq sulili seqineq tarrikkaangat issip malunniutipallattarnera suli tassaasoq! - Apussinerit ilaat tikippara seqerngup qinngorneri tallisimalersut kissarneralu nungukkiartortoq. Assiliiviup isaasartaatigut allisillugit isiginnaarpakka seqerngup kissarneranit apummi aanneratigut kuseriarnerit nakkaasut. Seqineq tarrimmat qaamanera suli apummi qaamavoq. Kusernerit nillertimmata nakkaanera arriillivoq, taavalu takulerpara kusernerit nillertillutik sermimik saatsuararsuarmik qallerneqartut, immerusaartuarlutilli qaartarput nakkarlutillu. Avatangiisera nipaalluinnarpoq qatsungaqaarlu. – Eqqissineq misigisara avatangiiseralu apummilu kusernerit isiginnaarsimakka sunniupput ilunni nuannaarnermik tunisillutik. Misigisaq naleerutinngisaannartoq eqqaajuartakkama ilaat tassaniippoq.

   Taalliortut erinniortullu tunisarpaatigut ulluinnarni takusaminnik misigisimasaminnillu - naleqassusermillu tunilluta aamma ilinniartitsisut inuunerup sinnerani naleqassusermik tunisisinnaasunik tunniussaqartarput. 

   Illit ullumikkut inuuninni atugarisanni naleqassusermik suulluunniit imaasiinnaq peersissinnaanngisaannik nassaarsinnaavutit. Aqqutinni naleqassuseq ujartoruk nassaariuk, inuunerit pisuunngortissavaa - pilluarnermik immerlutit - avatangiisinnullu tunniussinnaavat - ilaquttannut ikinngutinnut pilluaqqussutaatillutit.  Ulloq atorluariuk naleqassuseq pigalugu.

Tigulaariffik: Ullormut eqqarsaatissiissut d. 24.02.09 v/ Aqqalu JB.

Nammineq naleqassutsit  

Suliassaq 2
· Allaaserisaq naalisaruk.

Nammineq naleqassutsit
Suliassaq 3
· Allaaserisamit apeqqutit akikkit.

1. Sunaana qaammatini kingullerni tusartuartalersimasarput nunarsuatsinni tamaneersoq?

________________________________________________________________________________________________________________________________________________________________________________________________________________________________________________________________________________________________________________________
2.  Suunuku ulluinnarni tusartuaraluarlugit nalaatarigaluarlutigillu allanngorarneq ajortut?
________________________________________________________________________________________________________________________________________________________________________________________________________________________________________________________________________________________________________________________

3. Sunaana ilaqutaasunut inuunermi pisuunngortitsisoq naleqassusermillu tunisoq?
______________________________________________________________________________________________________________________________________________________________________________________________________________________________________________________________________________________________________________________________________________________________________________________________________
4. Sumiuna nutaarsiassalerisut nalunngikkaat nutaarsiassat naleqassusaat qanoq assigiinngitsigisinnaasut?
________________________________________________________________________________________________________________________________________________________________________________________________________________________________________________________________________________________________________________________
5. Assiliiviguna qanoq ittoq ujartoraa?
__________________________________________________________________________________________________________________________________________________________________________________________________________________________________________
6. Uaniliuna naleqassuseq eqqarsaatigalugu misigisimasaq suna taaniaraa?
________________________________________________________________________________________________________________________________________________________________________________________________________________________________________________________________________________________________________________________
Nammineq naleqassutsit

Suliassaq 4

· Namminersulernissami peqataanissat pillugu isummersorlutit allaaserinnigit.

